
AS ESENCIAS SEGUNDO PLATON 

Os argumentos filosóficos de Platón extenderonse sobre o pensamento 
europeo dende hai máis de vintecinco séculos. Durante todo ese tempo, os 
diferentes sistemas filosóficos, 0 tratar do home e dos obxectos, baseáronse no 
concepto das esencias enunciado por Platón. Era unha idea das causas como 
entes inmutables. Para algunhas ciencias esta idea básica foi boa no sentido 
operativo do progreso dos coñecementos, pero para a bioloxía constituía unha 
verdadeira desfeita. 

Para unha mellor comprensión do devandito, lembrémo-lo que dicía Platón 
verbo dos seres, ós que consideraba encarnacións das correspondentes esencias. 
En primeiro lugar, o filósofo explicaba as esencias con exemplos xeométricos, 
como o caso do triángulo, que sempre vai ser un polígono de tres lados e tres 
ángulos: Velaí a súa esencia. Os diferentes tipos de triángulos segundo os lados e 
ángulos que teñan, serían desviacións individuáis á esencia pero, de feito, o 
triángulo, fose cal fose o seu tipo concreto, non deixaba de ser máis que un 
polígono de tres ángulos e outros tantos lados. 

INCIDENCIA NA CONTROVERSIA EVOLUCIONISMO VS. 

CREACIONISMO 

Segundo dícía Platón, as esencias eran inmutables, foran creadas dende 
sempre por un ser esencialmente bo e existían con entidade de seu no mundo das 
ideas, fóra dos obxectos. Desta maneira, podían existir esencias sen 
representación obxectiva no mundo perceptible, se cadra correspondentes a 

obxectos que aínda non se producirán, ou que desaparecerán da terra. Segundo 
este pensamento, os individuos, mesmo aqueles que comparten a mesma esencia, 
non son iguais nas respectivas apariencias, pois aínda que sexan copias da 
mesma esencia, sempre son copias imperfectas. Esta imperfección nas copias 
sería a causa da diversidade que observamos entre os individuos de calquera 
especie biolóxica. En cada xeración orixínase un abano de variabilidade ó redor 
das correspondentes esencias. De pais a fillos únicamente transmitiríase, 
segundo esta idea, a capacidade de copiar unha esencia, aquela á que pertencen 
os pais, repetíndose de novo a imperfección no intre da copia da esencia para 
produci-lo fillo, o cal era a causa da variabilidade ó longo das xeracións. Daquela, 
tanto a variabilidade presente nunha xeración dada como a existente ó longo 
delas terían a mesma causa e, xa que logo, as posibles desviacións que puidesen 
aparecer nunca serían hereditarias. 

Con este enxuízamento, é lóxico que a variabilidade non tivese importancia 
biolóxica ningunha para este sistema filosófico, sendo menosprezada polos 
adicados ó saber. Non sendo hereditaria para nada e aparecendo como 
consecuencia das desviacións nas copias da esencia no intre de dar forma a cada 
individuo, o rango de variablidade existente entre os membros dunha xeración 
viña se-lo mesmo que o que existiría entre os individuos ó longo de sucesivas 
xeracións, pois todos eles xurdiron como imitación do mesmo modelo, inmutable  
por definición. Unha conclusión desta forma de entende-la natureza era que non 
había posibilidade conceptual ningunha de evolución biolóxica, aínda que este 
concepto de evolución tampouco resultaba necesario para uns pensadores que 
cuidaban que o mundo era eterno e sen cambio. 

Como esta idea falaba dun creador bo e sabio, foi moi estimada polos 
primeiros filósofos tomistas, que o identificaron con Deus cando puxeron as 
bases conceptuais para o posterior desenvolvemento intelectual no mundo 
occidental. 

Nos albores do tempo das Universidades, retomouse o estudio da natureza 
e moitos dos resultados acadados amasaron ser acordes cos enunciados de 
Platón referente ás esencias. Dentro dunha cativa variación individual, a 
identidade dos obxectos de estudio foi un concepto moi importante nos 
desenvolvementos da química. Tocante á física, unha identidade semellante foi 
encontrada no caso de estudia -los mesmos procesos unha e outra vez. Por iso, as 
características definidas dun elemento, acadadas logo de estudialo, podían ser 
consideradas como diagnósticas no momento de andar na súa posterior percura. 
Verbo dos procesos ocorría outro tanto, e así, logo de medí-la gravidade, é un 
caso, resultaba que era igual en todo o mundo, o mesmo que un metro sempre 
representaba a mesma lonxitude e un litro de auga sempre pesaba un milleiro de 
gramos, sempre que non variasen as condicións amibientais. Esta foi a causa de 
que os grandes descubrimentos da física, referidos a procesos, puideron ser 

formulados como "leis" e expresados mediante ecuacións que, aínda por riba, 
servían logo como ferramentas de predicción científica. Estas identidades de 
características, tanto en obxectos como en procesos, abriron a vía da inducción 
como método investigador. 

Co tempo, todos estes resultados, en plena euforia científica, levaron a 
idea da unidade da ciencia. Non foi raro aplica-lo mesmo concepto o mundo dos 
seres vivos que, pensábase, tamen deberían ser idénticos, aínda que cunha 
identidade agachada tras dunha perceptible variabilidade. Xa de cotío avisaba 
Platón sobre os enganos que podían proceder da información aportada polos 
sentidos, pois non conviña esquecer que os investigadores traballaban con copias 
das esencias. Unha das tarefas do investigador era espir ós individuos dos seus 
accidentes para chegar ó coñecemento das esencias. Unha tarefa que nunca se 
daría rematado e que representaba a razón do estudio. 

Postas as causas así e querendo ver unidade no mundo natural, pensábase 
na identidade en tódolos procesos, tanto no eido do mundo inanimado, estudiado 
polas ciencias da natureza (física, química, xeoloxía) como no dos seres vivos, 
estudiados pola mediciña, a farmacia, as ciencias naturais e a veterinaria. As 
ideas platónicas das esencias casaban ben coa meirande parte dos datos 
aportados polas primeiras, pero eran unha verdadeira cambadela conceptual no 
caso das segundas. 

Neste plano conceptual, e coas ideas colocadas ó redor do pensamento 
platónico, pensábase que cando a creación, as especies aparecerán cunha 
morfoloxía determinada, xusto a mesma que logo presentarían en todo momento. 
De feito, e como xa vimos, o verdadeiramente creado foron as respectivas 
esencias que se manterían inmutables ó longo do tempo. A evolución, xa que 
logo, non era necesaria nese plano conceptual. 

Hoxe en día, síntese falar do abismo insalvable que separa ós científicos 
do home do común. Non deixa de abraiar que, xa na Idade Moderna, e mentres 
gandeiros e labregos seleccionaban con éxito mediante cruzamentos baseados en 
diferencias morfolóxicas, os homes de ciencia seguirán coa teima das esencias 
inmutables e a imposibilidade da herdanza de singularidades e variacións 
biolóxicas. Hoxe, sabemos que algunhas razas de cans, de cabalos ou de gatos 
son ben antigas e foron utilizadas con diversos fins pola humanidade, pero os 
científicos de entón non quixeron, ou non souberon, sacar delas a lección que 
estaban a dar. Existía unha tremenda vaidade e presunción do propio valor que 
facía que o home de ciencia menosprezase a quen non andaba no seu camiño. E 
non soamente ás persoas, tamén todo canto fixesen. 

No século XVIII, no tempo da Ilustración en Francia, comezou un certo 
declinar do pensamento platónico, pois agromaron arreo abondas ideas 
expresando a existencia de tendencias intrínsecas nos seres cara á perfección, 
cara á mellora progresiva nos individuos. Este progreso caracterizaba a natureza, 

que non debería poñer límite ningún ó desenvolvemento das facultades, mesmo 
das humanas. Aínda que estas ideas eran expostas no plano humano, logo 
pasaron ó dos seres vivos e, mais importante aínda, ó dos conceptos. Leibniz foi 
un dos que deron ese paso ó dicir que as potencialidades da natureza eran 
ilimitadas e que, polo tanto, o progreso nunca daría rematado, o cal sería logo moi 
estimado polos filósofos sociais do século XIX. 

Dúas ideas do pensamento de Leibniz afectaron posteriormente ás ideas 
biolóxicas. O concepto de gradualismo e mailo de continuidade, en tanto que 
rexeitaban o platonismo, representaron unha contribución importante e un 
prerrequisito indispensable o nacemento do pensamento evolutivo moderno. A 
outra idea, a dunha tendencia interna cara ó progreso, (e dicir, a perfección), 
influía moito en contra súa, aínda que foi frutífero en tanto xerou moitas 
controversias. Hoxe en día ningun biólogo pensa na evolución como un camiño 
emprendido cara o progreso. Tamén é certo que non hai dous biólogos que dean 
a mesma definición de progreso. Se cadra, unha boa medida do progreso 
acadado por unha especie sexa o grao de acondicionamento ó respectivo 
ambiente. Daquela, o progreso mediríase en conceptos ecolóxicos. 

Cando estivo en Cambridge, Darwin foi amigo de rapaces membros de 
familias gandeiras e labregas. Con eles, visitou granxas e comprobou 
persoalmente os efectos da selección artificial aplicada a animais ou a plantas. 
Aquilo amosaba, a quen o soupese ver, que a variabilidade era hereditaria e 
tamén que, tal e como dicía a filosofía que se comezaba a ensinar nas aulas, os 
individuos tiñan características determinadas, e transmisibles hereditariamente, 
que facían deles seres únicos e irrepetibles. Se cadra, non había dous seres iguais 
por moito que pertencesen á mesma especie. Estas ideas constituíron a semente 
que, na mente de Darwin, maduraría máis tarde iniciando o proceso intelectual 
que, logo, permitiríalle chegar á idea da evolución. 

Foi Darwin quen, seguindo as ideas iniciadas por Leibniz, puxo as bases 
nas que cimenta-las ideas biolóxicas que contemplan ós individuos como seres 
únicos e ás especies como conxuntos de seres que son semellantes por comparti-
lo mesmo fondo xenético, aínda que cada individuo teña unha dotación xenética 
(xenotipo) propia e, agás en casos de reproducción asexual, irrepetible. Os 
individuos dunha mesma especie, ou pertencentes a unha mesma poboación, xa 
non son considerados como idénticos, senón como semellantes con 
individualidade de seu, baseada no seu propio xenotipo. Este novo concepto de 
semellanza fai que se consideren como tales aínda que entre eles exista 
variabilidade hereditaria, que é unha importante característica poboacional, sobre 
a que pode actua-la selección favorecendo uns xenotipos a conta doutros. Para 
iniciar este camiño conceptual era preciso deixar queda-las ideas de Platón verbo 
dos seres vivos e a súa identidade esencial. Logo de superadas esas ideas, o 
camiño conceptual quedaba aberto. E aínda que foi Darwin quen resolveu o 

problema do cómo se facía, non debemos esquecer a J.B. Lamarck quen, 
tomando a idea das tendencias á perfección, foi o primeiro en formular unha 
teoría evolutiva. 

INCIDENCIA SOBRE O CONCEPTO DE IGUALDADE 

HUMANA 

Non falta quen diga que toda a filosofía europea ata chegar ó tempo de 
Leibniz, non foi máis que notas a pé de páxina á filosofía de Platón. Se cadra, 
noutras ciencias estivo moi ben esta influencia, pero no tocante á bioloxía, ó 
coñecemento da humanidade e as correspondentes aplicacións nos sistemas 
sociais, constituía un verdadeiro atranco. Xa vimos o seu efecto no eido das ideas 
tipolóxicas sobre as especies e como, logo de desmantelada a teoría, quedou libre 
o camiño conceptual para acada-lo pensamento evolutivo. Vexamos outros 
efectos, que se cadra quedan máis preto de nós na vida cotiá. 

No século XVIII agroma unha morea de conceptos verbo da igualdade 
dos seres humanos. Suscítanse controversias sobre a orixe do poder terrenal e 
isto fai que tanto monarquías como poderes feudais, procedentes da idade media, 
sufran profundas crises chegando, mesmo, a desaparecer en varios casos. De 
maneira máis ou menos oficial constitúense as primeiras Asembleas con 
representantes populares. Son os tempos nos que se poñen as bases dos actuáis 
sistemas sociais. 

O paradigma de moitas revolucións foi a Francesa e os seus Estados 
Xerais. Alí estaban representados moitos estamentos da sociedade, entre eles 
eminentes homes de ciencia procedentes da física, da química ou das 
matemáticas. É dicir , científicos adicados a aquelas ciencias que casaban ó xeito 
coas teorías platónicas das esencias e as correspondentes explicacións verbo da 
variabilidade. 

Aquelas Asembleas definiron os dereitos dos homes, e fixéronos suxeitos 
de dereitos en contra de canto ocorrera nos períodos anteriores. O malo foi que 
os científicos aplicaron ó home os conceptos esencialistas. Cando os franceses 
loitaban e defendían o lema de "Liberdade, Igualdade, Fraternidade", 
entendían unha igualdade no sentido que explicaba Platón, o cal reflíctese en non 
poucas Constitucións xurdidas naquel tempo. Por saíren do goberno persoal, e ás 
veces caprichoso, caeuse no atranco conceptual de consideraren iguais a tódolos 
homes. 

Vexamos algunhas Contitucións e cómo nelas vai cambiando o concepto 
de "igualdade dos homes"  segundo vai pasando o tempo e van tomando corpo 
as ideas anteriormente citadas de Leibniz sobre a diversidade. Así, a Declaración 
dos Dereitos dos Habitantes do Estado de Massachusetts, de 1780, no seu Título 

I, art 1°, di "Todolos homes nacen libres e iguais...". Tamén a Declaracion 
dos Dereitos do Home e do Cidadán, de 24 de xuño de 1793, no seu artigo 3°, di 
"Tódolos homes son iguais por natureza e perante a leí". Non é necesario 
comentario ningún sobre o reflectido nestes dous artigos. Logo, un pouco máis 
tarde, a Constitución Belga de 1831, no seu Artigo 6° recoñece que "Tódolos 
belgas son iguais perante a leí". Vemos que xa se recoñecen, implícitamente, 
as desigualdades biolóxicas persoais e as igualdades comézanse a referir con 
exclusividade ó plano dos dereitos e deberes dos homes en tanto cidadáns. No 
século XX, a Constitución de Weimar, de 14 de agosto de 1919, di "Tódolos 
alemáns so. iguais perante a lei. Homes e mulleres teñen, en principio, os 
mesmos dereitos e deberes políticos..." (Art. 106). Neste caso fálase de 
homes e mulleres, pois en moitas Constitucións anteriores, ó se referir ós homes, 
fala dos varóns, non das mulleres. Tardouse moito en recoñecer igualdade de 
dereitos ás mulleres. No século XX fálase de "cidadáns", "seres humanos"  ou 
"persoas" para entenderen que se fala tanto de homes como de mulleres: a 
Declaración Universal dos Dereitos do Home, de 10 de decembro de 1948, di 
"Tódolos seres humanos nacen libres e iguais en dignidade e dereitos." 
(Art 1°). 

Vemos como, co paso do tempo, e correspondendo coa maduración dos 
coñecementos científicos referidos á humanidade, vaise deixando de falar de 
igualdade intrínseca entre os cidadáns e defínese máis ben en termos de 
igualdade no tratamento legal. ¿Que quere dicir isto? Implícitamente, recoñecese 
a diferencia no momento do nacemento: uns nacen nenos, outros nenas; uns 
serán altos, outros baixos; poden ter daltonismo, outros diabete; algúns serán 
listos, outros non tanto. Admitese que existen diferencias naturais que xa están 
presentes no neno e que non son diferencias debidas ás clases sociais, pois a súa 
orixe está na nosa propia natureza biolóxica. 

A diferencia das leis espartanas que deixaban morrer ós nacidos con 
malformacións físicas, agora todos nacen "iguais perante a leí" . Esta igualdade 
en canto a suxeito de dereitos das persoss obriga ós gobernantes a poñer en 
práctica as medidas necesarias para ofrecer ós cidadáns os medios necesarios 
para acada-lo propio desenvolvemento persoal, tendo en conta todas esas 
diferencias individuais que explica a bioloxía como unha característica normal e 
necesaria. 

Para chegarmos a esta situación foi preciso percorrer un longo camiño no 
eido científico, legal e conceptual. E abandoa-los conceptos esencialistas da 
filosofía de Platón e substituílos polos novos, poboacionais, que consideran ós 
individuos como seres únicos e pertencentes a unha especie biolóxica na que a 
variabilidade individual forma parte das súas características fundamentáis. 

INCIDENCIA SOBRE O CONCEPTO DE APTITUDES 

Se cadra, e no eido familiar onde aínda é posible atopar conceptos errados 
sobre as ideas esencialistas. En moitas familias se pensa que os fillos dispoñen de 
tódalas posibilidades intelectuais. Non se fala para nada de afeccións nin de 
predisposicións nin, por suposto, se teñen en conta no momento de programa-lo 
futuro dos rapaces. Segundo pensan, todos eles son quen de facer calquera 
cousa no eido intelectual. Pero sabemos que non é así. 

Non poucos disgustos de pais, e frustacións de nenos, teñen a súa orixe 
neste erro ó compararen os resultados acadados por uns rapaces cos acadados 
polos fillos de seu. Nunca comprenderán, ou non podarán facelo, que uns nenos 
teñen facilidade para unhas actividades intelectuais e, outros, para outras. 

Neste plano, onde máis problemas se orixinan é no tema dos resultados 
académicos, nen faltando ocasións nas que se enxuiza mal ós rapaces por mor 
dos resultados acadados en exames ou avaliacións. Neses casos, deberíase 
considerar que pode ser que non se teñan en conta as súas cualidades nin a súa 
adecuación ós estudios emprendidos. Ese tratamento inxusto pode ser orixe de 
non poucos problemas posteriores. 

Hai excepcións tocante ás cualidades dos nenos. Son as inclinacións 
artísticas e deportivas. Todos recoñecen que hai persoas con predisposicións a 
determinadas actividades no eido da creación. Admítense desigualdades 
individuais en disposicións que se podan ter para a pintura, a música e así. Outro 
tanto pasa coas aptitudes no terreo deportivo, e admítese que mentres uns nenos 
son axeitados para un tipo de deporte, outros o son para outro. É dicir, nestes 
eidos admítense diferencias individuais e que, xa que logo, non tódolos rapaces se 
poden adicar a tódolos deportes. Admítese a existencia de diversas inclinacións e 
tendencias baseadas en diferentes capacidades físicas ou de sensibilidade e que 
serían capaces de facer que os seus posuidores fosen máis ou menos aptos para 
adicarse a tal ou tal outro eido do mundo artístico ou deportivo. 

Este pode se-lo primeiro paso para admitiren, tamén, as diferencias 
referentes ás cualidades e posibilidades intelectuais. Este e un eido vidroso do 
actual coñecemento humano, por non termos aínda moi definido cál é o papel 
xogado polo ambiente e cál o debido ós factores hereditarios. Dito doutro modo, 
sobre a herdanza biolóxica, sobreponse outra, a cultural, e non se ten moi clara a 
importancia relativa de cada un dos tipos de herdanza no desenvolvemento final 
do intelecto das persoas. A herdanza biolóxica estaría representada polo seu 
xenotipo, e a cultural viría definida polas influencias culturais que incidiron no 
desenvolvemento da súa personalidade Hai diferentes opinións sobre as cotas de 
participación de cada un destes factores no resultado final da personalidade, pero 
parece que neste caso os factores ambientáis son moito mais importantes que os 
hereditarios. 

Nestes casos ainda queda moito por dicir, pois aínda se están a poñe-las 

bases do seu estudio riguroso. 

COMENTARIO FINAL 

Non quero espallarme neste terreo, pois incidiría en temas que cómpre 
tratar máis polo miudo, ó xeito e con moita máis profundidade. Se cadra, fareino 
noutro momento. 

Pero si quero insistir nunha causa importante. O concepto de igualdade 
entre as persoas, aínda que acadado logo de moitas confrontacións, xerou moitos 
inconvenientes na súa posta a punto legal ó se basear en conceptos platónicos. 
Aínda que con boa intención, apareceron non poucas inxustizas que, polo mesmo, 
foron fonte de novas, e fondas, frustracións. 

Neste traballo quixen presentar, de maneira xeral, uns poucos casos nos 
que a filosofia de Platón non serviu para explica-las diferencias que poden existir 
entre individuos. Hoxe sabemos que non somos iguais E isto que, ata hai pouco, 
podería ser orixe de escándalo ou de liortas conceptuais, hoxe é admitido a conta 
dos moitos soportes científicos e filosóficos que veñen dici-lo mesmo. 

Pero todos compartimos unha igualdade situada nun plano que está por 
riba das peculiaridades biolóxicas que temos cada un de nós e que fan que 
sexamos seres irrepetibles: o plano da dignidade e dos dereitos. Por iso, cada vez 
se fai máis e máis necesaria unha nova definición de igualdade aplicada á 
humanidade, definición que, por unha banda, deberá ter en conta as diferencias 
biolóxicas de cada un de nós, e que, pola outra, non podará esquece-los logros 
legais, culturais e sociais acadados polo humanidade. Será unha tarefa na que, 
ademáis de especialistas en ciencias da vida, terán que traballar xuristas, 
filósofos e todos cantos teñen algo que aportar ó concepto de humanidade. 

